
Annotatsiya. Mazkur maqolada kichik biznes subyektlarining investitsion salohiyatini hududiy xususiyatlar asosida 
baholashning nazariy va amaliy jihatlari tadqiq etilgan. Tadqiqotda 2018–2024-yillar davomida O‘zbekiston Respublikasi 
hamda Xorazm viloyatida faoliyat yuritayotgan kichik biznes subyektlarining asosiy vositalari qiymati, asosiy kapitalga 
yo‘naltirilgan investitsiyalar hajmi va kapital sig‘imi ko‘rsatkichlari qiyosiy tahlil qilindi. Tahlil natijalarida hududlar kesimida 
investitsion rivojlanish darajasi, investitsion faollik va kapital ta’minoti bo‘yicha mavjud tafovutlar aniqlandi hamda kichik 
biznesning investitsion salohiyatini oshirishga qaratilgan ilmiy-amaliy takliflar ishlab chiqildi.

Kalit so‘zlar: kichik biznes, investitsion salohiyat, hududiy rivojlanish, investitsiya faolligi, asosiy kapital, asosiy vositalar, 
kapital sig‘imi, investitsion samaradorlik, hududiy tafovutlar, Xorazm viloyati, iqtisodiy rivojlanish, investitsiya siyosati.

Аннотация. В данной статье исследованы теоретические и практические аспекты оценки инвестиционного 
потенциала субъектов малого бизнеса на основе региональных особенностей. В исследовании проведён 
сравнительный анализ стоимости основных средств, объёма инвестиций в основной капитал и показателей 
капиталоёмкости субъектов малого бизнеса Республики Узбекистан и Хорезмской области за 2018–2024 годы. 
По результатам анализа выявлены региональные различия в уровне инвестиционного развития, инвестиционной 
активности и обеспеченности капиталом, а также разработаны научно-практические предложения, направленные 
на повышение инвестиционного потенциала малого бизнеса.

Ключевые слова: малый бизнес, инвестиционный потенциал, региональное развитие, инвестиционная активность, 
основной капитал, основные средства, капиталоёмкость, инвестиционная эффективность, региональные 
различия, Хорезмская область, экономическое развитие, инвестиционная политика.

Abstract. This article examines the theoretical and practical aspects of assessing the investment potential of small busi-
ness entities based on regional characteristics. The study provides a comparative analysis of the value of fixed assets, 
the volume of investments in fixed capital, and capital intensity indicators of small business entities in the Republic of 
Uzbekistan and Khorezm region during 2018–2024. The findings identify regional differences in investment development, 
investment activity, and capital provision, and propose scientific and practical recommendations aimed at enhancing the 
investment potential of small businesses.

Keywords: small business, investment potential, regional development, investment activity, fixed capital, fixed assets, 
capital intensity, investment efficiency, regional disparities, Khorezm region, economic development, investment policy.

K I R I S H
Mamlakat iqtisodiyotining barqaror rivojlanishini ta’minlashda kichik biznes subyektlarining investitsion 

salohiyatini oshirish ustuvor yo‘nalishlardan biri hisoblanadi. Investitsion salohiyat ishlab chiqarish quvvatlarini 
kengaytirish, innovatsion faoliyatni rag‘batlantirish, texnologik modernizatsiyani jadallashtirish hamda 
hududlarning iqtisodiy raqobatbardoshligini mustahkamlashda muhim omil sifatida namoyon bo‘ladi. Raqamli 
iqtisodiyot sharoitida investitsiyalar hajmi bilan bir qatorda ularning hududlar kesimidagi taqsimlanishi va 

samaradorligini kompleks baholash ilmiy-amaliy ahamiyat kasb etmoqda. O‘zbekistonda tadbirkorlikni qo‘llab-
quvvatlash va investitsiya muhitini yaxshilash bo‘yicha amalga oshirilayotgan islohotlar kichik biznesning 
investitsion faolligini oshirishga xizmat qilayotgan bo‘lsa-da, hududlar o‘rtasida kapital sig‘imi, asosiy vositalar 
bilan ta’minlanganlik darajasi hamda investitsiyalar o‘zlashtirilishi intensivligi bo‘yicha sezilarli tafovutlar 
saqlanib qolmoqda. Bu esa hududiy investitsion rivojlanish tendensiyalarini chuqur tahlil qilish va ularni ilmiy 
asoslangan holda baholash zaruratini yuzaga keltiradi. Mazkur tadqiqotimizning maqsadi 2018–2024-yillarga 
oid statistik ma’lumotlar asosida O‘zbekiston Respublikasi va Xorazm viloyatida faoliyat ko‘rsatayotgan 
kichik biznes subyektlarining investitsion salohiyatini hududiy kesimda qiyosiy baholash, asosiy vositalar va 
asosiy kapitalga yo‘naltirilgan investitsiyalar dinamikasini tahlil qilish hamda hududiy investitsion rivojlanishni 
takomillashtirishga qaratilgan ilmiy-amaliy takliflarni ishlab chiqishdan iborat.

M A V Z U G A  O I D  A D A B I Y O T L A R  S H A R H I
Kichik biznes subyektlarining investitsion salohiyatini baholash masalasi zamonaviy iqtisodiy tadqiqotlarda 

moliyaviy boshqaruv, investitsion rivojlanish, hududiy iqtisodiyot va raqobatbardoshlik nazariyalarining kesishgan 
nuqtasida shakllanayotgan kompleks ilmiy yo‘nalishlardan biri hisoblanadi. So‘nggi yillarda ilmiy tadqiqotlarda 
investitsion salohiyatni faqat kapital qo‘yilmalar hajmi orqali emas, balki korxonaning investitsiyalarni jalb 
qilish, ulardan samarali foydalanish hamda uzoq muddatli iqtisodiy qiymat yaratish qobiliyati sifatida talqin 
qilish tendensiyasi kuchayib bormoqda. Shu bois investitsion salohiyatni baholashda moliyaviy, institutsional, 
innovatsion va hududiy omillarning o‘zaro integratsiyasini hisobga olish zarurati ortib bormoqda.

Investitsiyalar va iqtisodiy o‘sish o‘rtasidagi bog‘liqlik dastlab Harrod va Domar tomonidan kapital 
jamg‘arilishining ishlab chiqarish hajmiga ta’siri orqali izohlangan bo‘lsa, Solowning neoklassik modeli 
investitsiyalar samaradorligini texnologik taraqqiyot va mehnat unumdorligi bilan uyg‘un holda baholash 
zarurligini asoslab berdi. Mazkur nazariyalar keyinchalik korxonalar darajasidagi investitsion rivojlanish 
tadqiqotlarining metodologik asosiga aylandi. Porter esa investitsiyalarni raqobat ustunligini shakllantiruvchi 
strategik resurs sifatida talqin qilib, kapital qo‘yilmalar tarkibi, innovatsiyalar va hududiy ishlab chiqarish muhiti 
o‘rtasidagi uzviy bog‘liqlikni ilmiy jihatdan asoslab berdi. Natijada investitsion salohiyat korxonaning joriy 
moliyaviy imkoniyatlarini emas, balki kelajakdagi raqobatbardoshligini belgilovchi omil sifatida qarala boshlandi.

So‘nggi yillarda IHTT, Jahon banki va Osiyo taraqqiyot banki tomonidan olib borilgan tadqiqotlarda kichik 
biznesning investitsion rivojlanishi institutsional muhit sifati, moliyaviy xizmatlardan foydalanish imkoniyati, 
asosiy kapitalning modernizatsiyasi va innovatsion infratuzilmaning rivojlanganlik darajasi bilan izohlanmoqda. 
Mazkur tashkilotlar investitsion faollikning hududlar bo‘yicha notekis taqsimlanishi iqtisodiy o‘sish sur’atlari va 
ishlab chiqarish samaradorligidagi tafovutlarning asosiy sabablaridan biri ekanligini ta’kidlaydilar. Shu nuqtai 
nazardan, investitsion salohiyatni hududlar kesimida baholash davlat investitsiya siyosatini takomillashtirishning 
muhim ilmiy asoslaridan biri hisoblanadi.

O‘zbekistonlik iqtisodchi olimlar ham kichik biznesni investitsiyalar orqali rivojlantirish masalalariga 
katta e’tibor qaratganlar. O. Sharifxo‘jayev va U. G‘afurov kichik biznesni iqtisodiy o‘sishning strategik omili 
sifatida baholab, investitsiya resurslarining korxonalar barqaror rivojlanishidagi ahamiyatini asoslab berganlar. 
A. Vahobov investitsiya siyosatining makroiqtisodiy jihatlarini yoritib, kapital qo‘yilmalar iqtisodiy tarkibiy 
o‘zgarishlarning asosiy drayveri ekanligini ta’kidlagan. H. Hamroyev davlat tomonidan qo‘llab-quvvatlash 
mexanizmlarining investitsion faollikka ta’sirini tahlil qilgan bo‘lsa, O. B. Ulmasova innovatsion-investitsion 
rivojlanish, raqamli transformatsiya va texnologik modernizatsiyaning kichik biznes samaradorligiga ta’sirini 
ilmiy asoslab bergan. Mazkur tadqiqotlarning umumiy jihati investitsiyalarni korxonalar taraqqiyotining 
asosiy sharti sifatida baholashdan iborat bo‘lsa-da, ularning aksariyatida hududlar kesimida kapital sig‘imi, 
asosiy vositalar tarkibi va investitsion faollikning o‘zaro bog‘liqligi yetarli darajada kompleks baholanmagan. 
Shuningdek, mavjud ilmiy adabiyotlarda investitsion salohiyat ko‘pincha alohida moliyaviy ko‘rsatkichlar orqali 
tahlil qilinadi, biroq hududiy rivojlanish xususiyatlari, asosiy vositalar qiymati va investitsiyalar dinamikasining 
o‘zaro ta’siri hamda ularning kichik biznes samaradorligiga ta’siri bo‘yicha empirik tadqiqotlar ham nisbatan 
kam uchraydi. 

T A D Q I Q O T  M E T O D O L O G I YA S I
Mazkur ishlanmamizda aynan ushbu ilmiy bo‘shliqni to‘ldirish statistik ma’lumotlar asosida O‘zbekiston 

Respublikasi va Xorazm viloyatida kichik biznes subyektlarining investitsion salohiyati qiyosiy tarzda kompleks 
baholanib, investitsion rivojlanish tendensiyalari hamda ularning iqtisodiy samaradorlikka ta’siri ilmiy jihatdan 
asoslab beriladi.

T A H L I L  V A  N A T I J A L A R
Kichik biznes subyektlarining investitsion salohiyati hududiy iqtisodiy rivojlanishning muhim omillaridan 

biri bo‘lib, u korxonalarning ishlab chiqarish quvvatini kengaytirish, texnologik modernizatsiyani jadallashtirish 
hamda uzoq muddatli iqtisodiy samaradorlikni ta’minlash imkoniyatlarini ifodalaydi. Investitsion salohiyatni 
baholashda asosiy vositalarning boshlang‘ich qiymati, asosiy kapitalga yo‘naltirilgan investitsiyalar hajmi, bir 
subyektga to‘g‘ri keladigan kapital sig‘imi hamda hududlarning respublika ko‘rsatkichlaridagi ulushi asosiy 
tahliliy indikatorlar hisoblanadi. Mazkur ko‘rsatkichlarning dinamikasi investitsiya faolligi, kapitalning hududlar 
bo‘yicha taqsimlanishi va kichik biznes subyektlarining rivojlanish istiqbollarini kompleks baholash imkonini 
beradi. Shu nuqtai nazardan, quyidagi tahlilda 2018–2024-yillar davomida O‘zbekiston Respublikasi va 
Xorazm viloyatida kichik korxona hamda mikrofirmalarning asosiy vositalari qiymati va o‘rtacha bir subyektga 
to‘g‘ri keladigan asosiy kapitalga kiritilgan investitsiyalar qiyosiy asosda tahlil qilinib, hududiy investitsion 
salohiyatning o‘zgarish tendensiyalari hamda kichik biznesni rivojlantirishdagi iqtisodiy ahamiyati ilmiy jihatdan 
baholanadi (1-jadval).

1-jadval. 
Faoliyat ko’rsatayotgan kichik biznes subyektlari asosiy vositalar qiymati taqqoslama tahlili

Yillar

Faoliyat ko’rsatayotgan kichik 
korxona va mikrofirmalar asosiy 

vositalarining boshlang`ich 
qiymati,  mlrd so’m

Viloyatning 
ulushi, foizda

O’rtacha bir subyektga 
nisbatan  asosiy vositalarining 

boshlang`ich qiymati,  mln so’m Farq (viloyatning 
respublika 

ko’rsatkichlariga 
nisbatan), mln.so’m

O’zbekiston 
Respublikasi

Xorazm 
viloyati

O’zbekiston 
respublikasi

Xorazm 
viloyati

2018 83719,1 2723,8 3,25 318,41 230,54 - 87,87
2019 122305,6 4074,8 3,33 365,35 263,69 -  101,66
2020 130698,8 5976 4,57 317,84 316,61 - 1,24
2021 161370,6 7388,1 4,58 348,66 336,07 -  12,59
2022 188457 8551,5 4,54 359,96 333,83 - 26,12
2023 221896,3 8150,2 3,67 532,02 341,67 - 190,35
2024 288628,5 9899,3 3,43 805,96 482,23 - 323,73

Ushbu jadval 2018–2024-yillarda kichik korxona va mikrofirmalarning asosiy vositalari boshlang‘ich qiymati 
dinamikasini, hududiy ulushini hamda bir subyektga to‘g‘ri keladigan kapital sig‘imini aks ettirgan. Umumiy asosiy 
kapital qiymati dinamikasi ko‘rsatkichi Respublika bo‘yicha 2018-yilda 83 719,1 mlrd so‘mni, 2024-yilda esa 
288 628,5 mlrd so‘mni tashkil qilgan bo‘lib, bu qariyb 3,4 barobar o‘sishga tengdir. Ayniqsa, 2023–2024-yillarda 
keskin sakrash kuzatilgan, bu holat investitsion jarayonlarning faollashuvi va asosiy fondlarni qayta baholash 
kabi omillar bilan izohlanishi mumkin. Xorazm viloyatida bu yo‘nalishdagi dinamika barqaror bo‘lib, o‘rganilgan 
davrda kichik biznes asosiy kapitali qiymati 2 723,8 mlrd so‘mdan 9 899,3 mlrd so‘mga, yoxud 3,6 barobarga 
ko‘paygan. Viloyat kichik biznes subyektlarining respublika kapitalidagi ulushi 2018-yildagi 3,25 % dan 
2021–2022-yillarda 4,5 % atrofida eng yuqori darajaga chiqqan bo‘lsa, 2023–2024-yillarda viloyat salmog‘i 
3,43 % gacha pasaygan. Bu holat, bizningcha, dastlab viloyatda kichik biznes sohasida investitsiya jarayonlari 
tezroq va ko‘lamliroq bo‘lgan, ammo so‘nggi yillarda respublika miqyosidagi kichik biznes korxonalarida 
investitsiyalar ko‘proq o‘zlashtirilib, asosiy kapital o‘sishi yuqoriroq sur’atga ega bo‘lganligi bilan bog‘liq. Bitta 
subyektga to‘g‘ri keladigan asosiy vositalar qiymati ko‘rsatkichi ham barqaror o‘sgani holda Respublika bo‘yicha 
2018-yilda 318,41 mln so‘mni, 2022-yilda 359,96 mln so‘mni va 2024-yilda 805,96 mln so‘mni tashkil qilib, 
o‘rtacha bitta kichik biznes subyektiga nisbatan 2,5 barobardan ortiq o‘sish mavjudligini va o‘rganilgan davrda 
mamlakatimizda faoliyat ko‘rsatuvchi kichik biznes subyektlarida kapital sig‘imining sezilarli oshganini bildiradi.

Xorazm viloyatida esa kichik biznes subyektlarida asosiy vositalar qiymati 2018-yilda 230,54 mln so‘mni, 
2020-yilda 316,61 mln so‘mni (xuddi shu davrda Respublika ko‘rsatkichlariga deyarli tenglashgan) va 2024-

yilda 482,23 mln so‘mni tashkil qilib, barqaror o‘sish tendensiyalari qayd etilgan. Bu yo‘nalishda viloyatimizda 
ham o‘sish dinamikasi mavjud bo‘lgan holda, 2023–2024-yillarda respublika ko‘rsatkichlari bilan tafovut keskin 
oshganligini ko‘rish mumkin. Bevosita kapital qiymatidagi farq dinamikasi o‘rtacha bitta kichik biznes subyektiga 
nisbatan 2018-yilda 87,87 mln so‘mga, 2020-yilda 1,24 mln so‘mga va 2024-yilda 323,73 mln so‘mga teng 
bo‘lgan. Bu holat respublikada kichik biznes subyektlarida asosiy kapitalning konsentratsiyasi va investitsion 
intensivlik darajasi viloyat ko‘rsatkichlaridan yuqoriroq ekanini ko‘rsatadi.

Mazkur jadvalning kompleks tahlili shuni ko‘rsatadiki:
Respublika bo‘yicha kichik biznes subyektlarining kapital sig‘imi tez sur’atlarda oshmoqda, bu yirikroq va 

texnologik jihatdan rivojlangan kichik biznes segmenti shakllanayotganini bildiradi. 
Xorazm viloyatida ham kichik biznesning kapital bazasi kengayayotgan bo‘lsa ham, bir subyektga to‘g‘ri 

keladigan asosiy vositalar qiymati ko‘rsatkichi respublika o‘rtacha darajasidan sezilarli past bo‘lib qolmoqda. 
2020-yilda qisqa muddatli konvergensiya yoki tenglashish holati kuzatilgan, ammo keyingi yillarda 

Respublika umumiy darajasi va viloyat imkoniyatlari orasidagi tafovut yana kuchaygan. 
Keyingi jadval faoliyat ko‘rsatayotgan kichik biznes subyektlari tomonidan asosiy kapitalga kiritilgan 

investitsiyalar hajmining taqqoslama tahliliga bag‘ishlangan (2-jadval).

2-jadval. 
Faoliyat ko’rsatayotgan kichik biznes subyektlari tomonidan asosiy kapitalga kiritilgan investitsiyalar 
hajmi taqqoslama tahlili

Yillar

Faoliyat ko’rsatayotgan kichik 
korxona va mikrofirmalar asosiy 
kapitalga kiritgan investitsiyalari,  

mlrd so’m
Viloyatning 

ulushi, foizda

O’rtacha bir subyektga 
nisbatan asosiy kapitalga 

kiritgan investitsiyalari,  mln 
so’m

Farq (viloyatning 
respublika 

ko`rsatkichlariga 
nisbatan), mln.

so’m
O’zbekiston 
respublikasi Xorazm viloyati O’zbekiston 

respublikasi
Xorazm 
viloyati

2018 33111,9 716,2 2,16 125,93 60,62 - 65,32
2019 70650,2 2073,7 2,94 211,04 134,19 -76,85
2020 77487,9 2173,1 2,80 188,44 115,13 -73,31
2021 85221,1 2628,9 3,08 184,13 119,58 - 64,55
2022 99981 2373,1 2,37 190,97 92,64 - 98,32
2023 145842,8 2194 1,50 349,68 91,98 - 257,70
2024 231829,5 5335,4 2,30 647,36 259,91 - 387,45

Yuqoridagi jadval 2018–2024-yillarda kichik korxona va mikrofirmalarning asosiy kapitalga kiritgan 
investitsiyalari dinamikasini, hududiy ulushini hamda bir subyektga to‘g‘ri keladigan investitsiya hajmini aks 
ettirgan. Mazkur ko‘rsatkichlar kichik biznesning investitsion faolligi, kapital sig‘imi va hududiy rivojlanish 
intensivligini baholashda muhim ahamiyat kasb etib, bevosita tahliliy davrda umumiy investitsiyalar hajmi 
dinamikasi yuqori o‘sish tendensiyalariga ega bo‘lib, Respublika bo‘yicha kichik korxona va mikrofirmalarning 
asosiy kapitalga investitsiyalari hajmi 2018-yildagi 33 111,9 mlrd so‘mdan 2024-yilda 231 829,5 mlrd so‘mga 
yetgan. Bu qariyb 7 barobar o‘sishga teng bo‘lib, ayniqsa 2023–2024-yillarda katta sakrash trendi kuzatilgan. 
Bu holat bevosita mamlakatimizda investitsiya muhitining faollashuvi, kreditlash hajmining kengayishi va 
real sektorni qo‘llab-quvvatlash mexanizmlarining kuchayishi bilan izohlanadi. Xorazm viloyatida ham kichik 
biznes sohasida investitsiyalar hajmi 716,2 mlrd so‘mdan 5 335,4 mlrd so‘mga oshgan, ya’ni 7,4 barobar o‘sish 
qayd etilgan. Demak, mazkur yo‘nalishda, ya’ni kichik biznesning investitsion harakati bo‘yicha viloyatda ham 
investitsion faollik yuqori sur’atlarda jadallashgan. Viloyatning respublika investitsiyalaridagi ulushi 2018-yildagi 
2,16 % dan 2021-yilda 3,08 % gacha oshgan. Bu davrda hududda investitsiya jarayonlari respublika o‘rtacha 
sur’atlaridan tezroq bo‘lganini ham kuzatish mumkin. Biroq viloyatning Respublika investitsiya hajmidagi 
salmog‘i bo‘yicha 2022–2023-yillarda ulush 2,37 % va 1,5 % gacha pasaygan. 2024-yilda esa hududning 
ulushi 2,3 % gacha tiklangan bo‘lib, ushbu tebranishlar respublika miqyosidagi kichik biznesga investitsiyalar 
hajmi ko‘rsatkichlari ayrim yillarda viloyatga nisbatan tezroq oshganini ko‘rsatadi. Bir subyektga to‘g‘ri 

keladigan investitsiyalar ko‘rsatkichi Respublika bo‘yicha 2018-yilda 125,93 mln so‘mni, 2022-yilda 190,97 mln 
so‘mni va 2024-yilda 647,36 mln so‘mni tashkil qilgani holda kichik biznesning investitsion yiriklashishini, 5 
barobardan ortiq o‘sish ko‘rinishida kichik biznes kapital sig‘imining sezilarli oshganini bildirmoqda. Xorazm 
viloyatida esa mazkur ko‘rsatkichlar 2018-yilda 60,62 mln so‘mni, 2021-yilda 119,58 mln so‘mni va 2024-yilda 
259,91 mln so‘mni tashkil qilgani holda ijobiy o‘sish tendensiyasi kuzatilgan, ammo respublika ko‘rsatkichlariga 
solishtirganda tafovut keskin kengayganini e’tirof qilish mumkin. Ushbu ko‘rsatkich bo‘yicha farq dinamikasi 
2018-yilda 65,32 mln so‘mni, 2021-yilda 64,55 mln so‘mni tashkil qilgani holda, oxirgi uch yildagi keskin 
o‘zgarishlar natijasida 2024-yilda 387,45 mln so‘mni tashkil qilgan. Bu holat respublika miqyosida kichik 
biznesga investitsiyalarning yuqori konsentratsiyasi va kapital intensivligining keskin oshganini ko‘rsatmoqda.

Kompleks tarzdagi tahlilimiz shuni ko‘rsatmoqdaki, o‘rganilgan davrda Respublika darajasida kichik biznes 
investitsiya faolligi keskin oshgan va kapital sig‘imi yuqori bosqichga ko‘tarilgan. Xorazm viloyatida investitsion 
o‘sish mavjud bo‘lsa ham, kichik biznesning investitsion intensivligi respublika o‘rtacha ko‘rsatkichidan 
ancha past bo‘lib qolmoqda. Bevosita 2023–2024-yillarda respublikamizda hududiy tafovut sezilarli darajada 
kengaygan, bu kichik biznes investitsiyalarining ayrim hududlarda yuqori darajada konsentratsiyalashuvini 
anglatadi. Respublikada 2018–2024-yillarda kichik biznesning asosiy kapitalga investitsiyalari jadal sur’atlarda 
oshgan va investitsion faollik sezilarli darajada kuchaygan. Xorazm viloyatida ham kichik biznes sohasida 
investitsion o‘sish barqaror bo‘lsa-da, bir subyektga to‘g‘ri keladigan investitsiya hajmi bo‘yicha respublika 
darajasidan ancha ortda qolmoqda. Ayniqsa, so‘nggi ikki yilda tafovutning keskin kengayishi hududdagi kichik 
biznes investitsiya siyosatini qayta ko‘rib chiqish zarurligini ko‘rsatmoqda. Strategik nuqtai nazardan, viloyatda 
yuqori qo‘shilgan qiymatli ishlab chiqarish tarmoqlarini rivojlantirish, texnologik modernizatsiya jarayonlarini 
jadallashtirish va kapital sig‘imini oshirishga yo‘naltirilgan maqsadli investitsiya mexanizmlarini kuchaytirish 
kichik biznesni rivojlantirish orqali uzoq muddatli iqtisodiy barqarorlik va mehnat unumdorligini ta’minlashning 
asosiy omili hisoblanadi.

X U L O S A  V A  T A K L I F L A R
Tadqiqot natijalari 2018–2024-yillar davomida O‘zbekiston Respublikasida kichik biznes subyektlarining 

investitsion salohiyati sezilarli darajada mustahkamlanganini ko‘rsatmoqda. Asosiy vositalar qiymati va asosiy 
kapitalga yo‘naltirilgan investitsiyalar hajmining izchil o‘sishi korxonalarning ishlab chiqarish quvvatlari kengayib 
borayotganini hamda investitsion faollikning ortayotganini tasdiqlaydi. Xorazm viloyatida ham investitsion 
o‘sishning ijobiy dinamikasi kuzatilgan bo‘lsa-da, bir subyektga to‘g‘ri keladigan asosiy vositalar qiymati va 
investitsiyalar hajmi bo‘yicha respublika o‘rtacha darajasidan sezilarli tafovut saqlanib qolmoqda. Bu hududda 
kapital sig‘imi, texnologik jihozlanganlik va investitsiya resurslaridan foydalanish samaradorligini yanada 
oshirish zarurligini ko‘rsatadi. Strategik jihatdan, viloyatda texnologik modernizatsiya, ishlab chiqarish fondlarini 
yangilash va investitsiyalarni yuqori qo‘shilgan qiymatli tarmoqlarga yo‘naltirish zarur, deb hisoblaymiz. Chunki 
uzoq muddatli rentabellik va mehnat unumdorligi aynan kapital sig‘imi va texnologik quvvatning yetarliligi 
hamda ko‘payishi bilan chambarchas bog‘liq bo‘ladi. Shu munosabat bilan hududlarda investitsiya siyosatini 
kichik biznesning tarmoq xususiyatlari va hududiy ehtiyojlarini hisobga olgan holda takomillashtirish maqsadga 
muvofiqdir. Xususan, yuqori qo‘shilgan qiymat yaratadigan ishlab chiqarish loyihalarini moliyalashtirishni 
kengaytirish, zamonaviy texnologiyalarni joriy etishga yo‘naltirilgan investitsiya dasturlarini qo‘llab-quvvatlash, 
imtiyozli moliyalashtirish va kafillik mexanizmlarini rivojlantirish hamda hududiy investitsiya infratuzilmasini 
mustahkamlash zarur. Shuningdek, investitsiyalarning iqtisodiy samaradorligini muntazam monitoring qilish 
va ularni mehnat unumdorligi hamda ishlab chiqarish natijalari bilan uyg‘un baholash hududlarda kichik 
biznesning barqaror rivojlanishi va uzoq muddatli moliyaviy raqobatbardoshligini ta’minlashga xizmat qiladi, 
deb hisoblaymiz.

